
KragDag 2025 —’n Fees van
doeners, dromers en bouers

KragDag 2025 het tot ‘n einde gekom na drie dae waarin ons werklik
al vier seisoene beleef het. Van koue, mis en reén tot sonskyn en
warm samesyn — niks kon keer dat 32 000 besoekers saam kom kyk,
leer, koop en kuier nie. Die KragDag-ekspo het weer sy plek bevestig
as die grootste saamtrek van entrepreneurs, selfdoen-entoesiaste en
gemeenskappe wat vasbes|ote is om ’'n nalatenskap te bou.

Met sowat 620 uitstallers het die terrein gewemel van kreatiwiteit,
oplossings en nuwe idees. Besoekers kon alles ervaar — van die jong-
ste tegnologie en selfstandigheidsoplossings tot praktiese landbou en
unieke handwerk. Die landbouskou het weer geleef, en opwindende
demonstrasies het mens én masjien tot die uiterste beproef.

Die Kopskuifateljee was ‘n kernpunt van gesprek en inspirasie, met
hoéprofiel sprekers en instellings wat nuwe insig gebring het. Ernst
Roets het oor ‘n beter en volhoubare toekoms gesels, terwyl lan
Cameron en dr. Llewelyn Curlewis gefokus het op die ontwapening
van gemeenskapsinstellings en individue. Drie kernmediainstellings —
Maroela Media, Pretoria FM en ontbytSAKE — het waardevolle raad
gedeel oor misinformasie in die media, en besoekers het belangrike
nuus oor die staat se nuutste rasplanne gehoor. Hierdie gesprekke
het hoop en rigting gegee — en die kernboodskap van KragDag se
2025-tema beklemtoon: Bou 'n nalatenskap.

By die Aquafer ATTSA-verhoog het die vermaak deurgaans gebly klop.
Jong én gesoute sangers het hulle buigings gemaak, en die musiek het
gesorg vir 'n lewendige feesatmosfeer. Intussen het kinders al gillend
op die gly- en springbane baljaar — 'n herinnering dat KragDag ook 'n
speelgrond vir die hele gesin is.

KragDag het sy tema vir vanjaar letterlik opgeneem deur 'n porsie van
elke kaartjie wat verkoop is, aan die Akademia Skenkingsfonds te
skenk vir die bou van die nuwe Akademia-kampus in Pretoria-Oos —'n
projek wat self ook 'n nalatenskap vir geslagte gaan bou.

KragDag is dankbaar vir sy agt vaandelborge wat nie net finansieel
bygedra het nie, maar ook die boodskap van selfstandigheid en
gemeenskapsbou uitgedra het: Sakeliga, NEASA, AP Akademie, City
Gates, King Price, Aquafer ATTSA, ontbytSAKE en Pretoria FM.

“Ons sien elke jaar weer dat KragDag nie net 'n ekspo is nie — dit is 'n
selfstandigheidsbeweging,” sé HP Steyn, besturende direkteur van
KragDag. “Dit is hier waar doeners bymekaar kom, waar mense leer,
netwerke groei en daar saam gedink word oor ’‘n selfstandige
toekoms. Ons is besig om 'n nalatenskap te bou wat, so vertrou ons,
generasies lank gaan hou.”

KragDag 2025 het bewys: reén, wind of son — doeners hou nie op bou
nie. Maak sommer nou al ‘n nota in jou kalender: KragDag 2026 vind
plaas van 6 tot 8 Augustus 2026. Ons sien uit om jou weer te verwel-
kom vir nég 'n fees van selfstandigheid, volhoubaarheid en hoop.

